
Immap naasuinik tunisassiornerup pilersinnissaanut annertusarnissaanullu 

tunngatillugu misileraanernut aningaasaliissutaasartussat siunertamut 

tulluarnerusumik qanoq ilusilerneqarsinnaanerat atuutsinneqarsinnaanerallu pilugit 

nassuiaammik Naalakkersuisut saqqummeeqqullugit peqquneqarnissaannik 

Inatsisartut aalajangiiffigisassaattut siunnersuut. Ilaatigut kommunit 

inussutissarsiortullu misilittagaat nassuiaammut ilaatinneqassapput. Nassuiaat 

UKA2021 sioqqullugu Inatsisartunut agguaanneqassaaq, taamaalilluni nassuiaammi 

inerniliunneqartut AIS2022-ip suliarineranut ilanngunneqarniassammata. 

 

pillugu  

 

Inuussutissarsiornermut Aatsitassanullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullertigut inuttarai: 

 

Inatsisartunut ilaasortaq Henrik Fleischer, Siumut, Siulittaasoq 

Inatsisartunut ilaasortaq Sofie Geisler, Inuit Ataqatigiit, Siulittaasup tullia 

Inatsisartunut ilaasortaq Rachel Ingemann, Demokraatit 

Inatsisartunut ilaasortaq Hermann Berthelsen, Siumut 

Inatsisartunut ilaasortaq Bo Martinsen, Demokraatit 

Inatsisartunut ilaasortaq Aqqalu Jerimiassen, Atassut 

Inatsisartunut ilaasortaq Tillie Martinussen, Suleqatigiissitsisut 

 

 

UKA2020-mi ulloq 20. november 2020 siullermeerinninnerup kingorna siunnersuut 

ataatsimiititaliamit misissorneqarpoq. 

 

 

Siunnersuutip imarisai siunertaalu 

Naalakkersuisut immap naasuinik tunisassiornermik pilersitsisinnaanermut 

inerisaasinnaanermullu misiligutitut aningaasaliinerup katiterneqarsinnaanera pillugu  

nassuiaammik saqqummiusseqqullugit peqquneqarnissaat siunnersuuteqartumit 

siunnersuutikkut kissaatigineqarpoq.  

 

Inatsisartuni siunnersuummik siullermeerinninneq. 

Siullermeerinninnermi Kalaallit nunaanni qeqqussat periarfissiissuteqarluarnerat 

atorluaanerullu ineriartortinneqartariaqarnera  siamasissumik isumaqatigiissutigineqarpoq. 

Nassuiaammilli suliaqarnerup inuussutissarsiuummi ineriartuleruttortumi nalorninermik 

pilersitsisinnaanera Naalakkersuisunit isumakulunnartinneqarpoq. Tamatuma saniatigut 

tapiissuteqartarnermik aaqqissuussinernik arlalinnik, aamma qeqqussanik tunisassiortunit 

atorneqarsinnaasunik peqareersoq Naalakkersuisunit erseqqissaatigineqarpoq. Tamatuma 

kingorna siunnersuutip itigartitsissutigineqarnissaa Naalakkersuisunit inassutigineqarpoq, 

tamanna Siumumit Demokraatinillu taperserneqarpoq. Akerlianik partiit sinnerisa siunnersuut 

tapersersornartippaat. 

 

Ataatsimiititaliap siunnersuummik suliarinninnera   

Immap naasuinik tunisassiornerup atorluaanerullu tapersersorneqarnissaa inerisarneqarnissaalu 

tamakkiisumik tapersersorneqarmat aallarniutigalugu ataatsimiititaliamit oqaatigineqassaaq.   

 

Tapiissuteqartarnermut aaqqissuussinernik iliuuseqarnernillu arlalinnik inuussutissarsiornikkut 

suliniutinik, matumani aamma qeqqussanut tunngatillugu inerisaanermut tapertaasunik 

peqareersoq Naalakkersuisunit paasissutissiissutigineqarsimasoq ataatsimiititaliamit 

maluginiarneqarpoq. 2014-imi, 2015-imi kiisalu 2016-imi qeqqussanik tunisassiortunut 

inuussutissarsiuummik ineriartortitsinermut tapiissuteqartarnermut aaqqissuussinernit 

arlalinnit aningaasanik immikkoortitsisoqarlunilu tunniussisoqartarsimasoq Naalakkersuisunit 

siusinnerusukkut paasissutissiissutigineqarnikuuvoq. Inuussutissarsiutitigut tapersiisarneq 

taanna inuussutissarsiornikkut siunnersuinermik atuisarnermut periarfissiissummik, 

tunisassiorfimmut kiffartuussinissamik isumaqatigiissummik kiisalu Naalakkersuisut 2016-imi 

Koreami niuernikkut siuarsaallutik iliuuseqarneranni peqataanissamut avammut 

tuniniaanermut tapiissuteqarnermik imaqarsimavoq. Aammattaaq Naalakkersuisut qeqqussat 

pillugit 2019-imi 2020-milu arlaleriarlutik aaqqissuussinernik ingerlatsisarsimasut 

ataatsimiititaliamit maluginiarneqarpoq. 

 

Naalakkersuisut isumaat malillugu nassuiaammik suliaqarneq qeqqussanik atorluaanermik 

tapersiiumanerup “sammivianik” nalornilersitsisinnaasoq ataatsimiititaliamit 

maluginiarneqarpoq.  

 

Taamaattorli siunnersuut ataatsimiititaliamit ima paasineqanngilaq, tassa suliniutit ingerlasut 

tamarmik unitsikkallarneqarnissaat, qeqqussanillu inuussutissarsiuummi suliniutigineqartunik 

naqqaniik iluarsartuusseqqinnissaq pillugu siunnersuuteqartussamik “Immap Naasui Pillugit 

Isumalioqatigiissitamik” pilersitsisoqarnissaa siunnersuuteqartumit kissaatigineqartoq. 

Akerlianik siunnersuut ataatsimiititaliamit ima paasineqarpoq, tassa maannakkut suliniutaasut 

taakkunanngalu misilittagaasut nassuiaammi allaaserineqassasut, taamaalilluni ilaatigut 

tapersiisarnermut aaqqissuussinerit piusut naammannersut atorsinnaassuseqarnersullu 

nalilersorneqarsinnaaqqullugu.   

Ataatsimiititaliamit maluginiarneqarpoq qeqqussanik il.il. tunisassiornermut siumut 

annertussusileriikkamik immikkoortitsisoqarnissaanik siunnersuutikkut saniatigut 

piumasaqaateqartoqanngitsoq. Akerlianik immap naasuinik tunisassiornermik siuarsaanermut 

immikkut misiligutitut aningaasaliisinnaaneq pillugu, taamaappallu qanoq amerlatigisunik 

aningaasaliinissaq pillugu isumaliutiginninnissamut nassuiaat tunngavissiisinnaassaaq.  

Tamatuma kingorna misiligutitut aningaasaliissutit taamaattut amerlassusissaannik 

aalajangiiniarneq aningaasanut inatsisissamik suliaqarnermi pingaarnersiuinermik 

tunngaveqassaaq – taamaalilluni pingaarnersiuineq pillugu isumaliutit siunnersuutikkut 

tunngavissinneqarnissaat pingaarnertut anguniarneqarpoq. 

 

Naalakkersuisut immap naasuinik inuussutissarsiummik inerisaaniarlutik iliuusaat ingerlasut 

ataatsimiititaliamit tamakkiisumik taperserneqarput. Naalakkersuisut inuussutissarsiutitigut 

tapersiisarnermik aaqqissuussinerit il.il. atuuttut pillugit ilisimatitsissutigisaat tunngavigalugit 

ataatsimiititaliamit naatsorsuutigineqarpoq misilittakkanik katersuineq, matumani aamma 

kommunini inuussutissarsiortunillu, inuussutissarsiuummi toqqissisimannginnermik 

pilersitsinngikkaluarluni pisinnaasariaqartoq. Akerlianik ataatsimiititaliaq isumaqarpoq 

ilisimasanik katersineq taamaattoq inuussutissarsiuummi ineriartoqqinnermut pitsaasumut 

tapertaasinnaasoq.  

 

Naalakkersuisut ataatsimiititaliamit isumaqatigiittumit kaammattorneqarput 

siunnersorneqarnissamik tapiissutisinissamillu periarfissat pioreersut pillugit paasissutissanik 

katersueqqullugit erseqqissaassuteqaqqullugillu, tamanna immap naasuinik 

inuussutissarsiortunuinnaq pinnani tamanulli. Tassunga atatillugu ataatsimiititaliamit 

kissaatigineqarpoq, periarfissat illoqarfiit anginerit avataanni innuttaasunut pingaarnertut 

kalaallisuinnaq oqaaseqartunut paasisitsiniutigineqarnerannik annertusaanissaq 

Naalakkersuisunit isumaliutigineqassasoq. Ilaatiguttaaq taaguutit kalaallisoorpalaanngitsut: 

Greenland Business, Greenland Venture, Innovation Greenland kiisalu Greenland Holding 

sunik imaqarnerat pillugu Naalakkersuisut paasiuminarsaanissaat ataatsimiititaliamit 

kissaatigineqarpoq, taamatullu innuttaasut siunnersorneqarumallutik sumut 

saaffiginnissinnaanerisa erseqqissaatigineqarnissaa. 

 

Siunnersuutip aningaasaqarnikkut kingunissai 

Siunnersuutip akuersissutigineqarnermigut aningaasaqarnikkut kingunissai 125.000 kr.-it 

250.000 kr.-illu (atorfillip ukiup sisamararterutaani ukiulluunniit affaani aningaasarsiai) 

akornanniittussatut siunnersuuteqartumit missingersorneqarput. Ataatsimiititaliap 

naatsorsuutigaa allaaserineqartutut misilittakkanik katersineq taakkuninngalu nassuiaasiakkut 

saqqummiussineq aningaasat taaneqartut iluini naammassineqarsinnaassasoq. 

Ataatsimiititaliap inassuteqaatai  

 

Qulaani Naalakkersuisunut kaammattuummut innersuussilluni siunnersuut 

itigartinneqassasoq ataatsimiititaliamit isumaqatigiittumit inassutigineqarpoq.  

Ataatsimiititaliap taamatut oqaaseqaateqarluni isumaliutissiissummilu allassimaneratut 

paasinnilluni siunnersuut aappassaaniigassanngortippaa.  

 

 

 

 

 

 

 

 

 

 

 

Henrik Fleischer 

Siulittaasoq 

 

 

 

 

 

 

 

 

Sofia Geisler  

Siulittaasup tullia 

 

 

Hermann Berthelsen 

 

  

 

 

 

 

 

 

 

Rachel H. Ingemann 

 

 

 

 

 

 

 

Bo Martinsen 

 

 

 

 

 

Aqqalu Jerimiassen 

 

 

 

 

 

Tillie Martinussen 

 

 

 

 
 
 
 
 
 
 
 
 
 
 
 
 
 
 

 


